
ვერსია
გიორგი კოდუამ საქართველოს აეროპორტების გაერთიანებას სასამართლოში უჩივლა! / რა წერია საქართველოს სახელმწიფოსა და "ტავ ჯორჯიას" შორის გაფორმებულ ხელშეკრულებაში და რატომ ვერ იქცა თბილისის საერთაშორისო აეროპორტი ევროპა-აზიის ჰაბად? (ვერსია)

ავტ. მაია მიშელაძე

არასამთავრობო ორგანიზაცია "ჰაბ ჯორჯია" საქართველოს ეკონომიკისა და მდგრადი განვითარების სამინისტროს შპს "საქართველოს აეროპორტების გაერთიანებას" სასამართლოში უჩივის. გიორგი კოდუა უწყებისგან იმ ხელშეკრულების გასაჯაროვებას ითხოვს, რომელიც 2005 წელს, საქართველოს სახელმწიფოსა და თბილისის საერთაშორისო აეროპორტის მმართველ "ტავ ჯორჯიას" შორის გაფორმდა. 2013 წლიდან, ეკონომიკისა და მდგრადი განვითარების მაშინდელი მინისტრის, გიორგი კვირიკაშვილის ინიციატივით, ამ ხელშეკრულების შესწავლა დაიწყეს. ორწლიანი დაძაბული მოლაპარაკებების შემდეგ, მხარეებს შორის, ახალი ხელშეკრულება გაფორმდა. "ჰაბ ჯორჯიას" დამფუძნებელი, გიორგი კოდუა სწორედ შეცვლილი ხელშეკრულების გასაჯაროვებას ახლა უკვე, სასამართლოს საშუალებით ითხოვს
"ვერსია" "ტავ ჯორჯიას" წარმომადგენელს დაუკავშირდა, რომელმაც განაცხადა, რომ ხელშეკრულების დეტალებს მხოლოდ იმ შემთხვევაში გაამხელს, თუ ამის ნებართვას "საქართველოს აეროპორტების გაერთიანება" მისცემს. 
"საქართველოს აეროპორტების გაერთიანების" საზოგადოებასთან ურთიერთობის სამსახური კი გამოცემას დაპირდა, რომ ამ ხელშეკრულებიდან მხოლოდ იმ ნაწილს გაასაჯაროვებდნენ, რაც სახელმწიფოსა და კერძო კომპანიის ინტერესებს არ დააზარალებდა, მაგრამ ორკვირიანი ლოდინი უშედეგოდ დასრულდა.

"ვერსიასთან" ინტერვიუში ორგანიზაცია "ჰაბ ჯორჯიას" დამფუძენებელი გიორგი კოდუა ამბობს, რომ "ტავ ჯორჯია" ძალიან კარგი კომპანიაა და მგზავრებსაც კარგად ემსახურება, მაგრამ სტრატეგიაში არ უდევს, რომ თბილისის საერთაშორისო აეროპორტი ჰაბი გახდეს. რესპონდენტი აქვე დასძენს, რომ პირადად მას აქვს ამბიცია, რომ სწორედ საქართველო უნდა იყოს ცენტრი და დამაკავშირებელი ევროპისა და აზიის გზაგასაყარზე.
კოდუა ამბობს, რომ სახელმწიფოსა და "ტავ ჯორჯიას" შორის ხელშეკრულება საერთაშორისო მასშტაბით აღიარებული  იურისტების მიერ გაფორმდა და სამართლებრივად, საკმაოდ გამართული კონტრაქტია, ამიტომ, ამ მხრივ, სააკაშვილის ხელისუფლებას ვერავინ შეედავება, თუმცა რესპონდენტს პრეტენზია იმის გამო აქვს, რომ ამ კონტრაქტში თბილისის საერთაშორისო აეროპორტის განვითარების სტრატეგია არაა ჩადებული.

"იმ კონტრაქტის მიხედვით, რომელიც საქართველოს სახელმწიფოსა და "ტავ ჯორჯიას" შორის გაფორმდა, ვერცერთი ლოგიკით,  თბილისის საერთაშორისო აეროპორტი ჰაბი ვერ იქნებოდა! როდესაც მგზავრთა მოსაკრებელს 22 აშშ დოლარს დაადებ ავიკომპანიებისთვის, როგორ შეიძლება, ასეთი აეროპორტი ჰაბი გახდეს? ამგვარი ტარიფი ლოკალურ ავიაკომპანიებს განვითარების საშუალებას არ აძლევს." - აცხადებს კოდუა და დასძენს, რომ არ შეიძლება, ეს ხელშეკრულება კონფიდენციალური იყოს და მისი გასაჯაროვებისთვის სასამართლოს გზით იბრძოლებს.
ზაზა სარალიძე: "სპეციალურად მიკეთებენ, მდგომარეობიდან რომ  გამომიყვანონ, დანაშაული ჩავიდინო, დამიჭირონ და გამაჩერონ!" (ვერსია)

ავტ. თათია გოჩაძე

სტატიაში საუბარია 19 მაისს, "რუსთავის 2"-ის ეთერში გასულ კადრებზე, სადაც ჩანს, თუ როგორ ყრის საკანალიზაციო ჭაში სისხლიან ტანსაცმელს ხორავას ქუჩაზე არასრულწლოვანი ახალგაზრდების მკვლელობაში ერთ-ერთი ფიგურანტის, მიხეილ კალანდიას ძმა. სათვალთვალო კამერით გადაღებულ ფირში ჩანს, რომ 1 დეკემბერს კალანდიების სახლში მირზა სუბელიანი მაშინ იმყოფებოდა, როცა იქ ბრალდებული გ.ჯ და მიხეილ კალანდია იმყოფებოდნენ, რომლებიც მალევე მიიმალნენ. 

"ვერსია" ამ თემაზე ერთ-ერთი გარდაცვლილის მამას, ზაზა სარალიძეს ესაუბრა, რომელმაც მედიასთან საუბარში განაცხადა, რომ მასზე ფარული თვალთვალი ხორციელდება, თუმცა სამართალდამცავები ამ ფაქტზე არც კი რეაგირებენ. მისივე განმარტებით, რადგანაც ზვიად კუპრავა უდგას გვერდით და ის "ნაციონალური მოძრაობის" მხარდამჭერია, აქედან გამომდინარე, ავრცელებენ ინფორმაციებს, თითქოს პოლიტიკურ პარტიებს სურთ ამ საქმის პოლიტიზირება. სარალიძე ამბობს, რომ თუკი მართლა აწუხებს პროკურატურას ხორავას ქუჩის ტრაგედიის საქმე, "ქართული ოცნების" წარმომადგენლებმა უნდა გამოუცხადონ მას მხარდაჭერა. 

"პრემიერ-მინისტრი, შს მინისტრი და გენერალური პროკურორი რომ გამოვიდნენ თავიდანვე და წინდაუხედავი განცხადებები გააკეთეს _ პრემიერ-მინისტრმა ისიც თქვა _ შსს-მ და პროკურატურამ პირნათლად იმუშავეს და საქმე გახსნესო, რომელი საქმე გაიხსნა?! პროკურატურამ ნამდვილად იმუშავა იმისათვის, რომ დაემალა სრული ჭეშმარიტება და ის დანაშაული, რაც ხორავას ქუჩაზე მოხდა."

სარალიძე აღნიშნავს, რომ ორი თვის წინ ითხოვა გიორგი გახარიასთან შეხვედრა, თუმცა, უშედეგოდ. მას არ აქვს რეალური დამნაშავეების დაკავების იმედი და ეჭვობს, რომ მასზე მანიპულირებენ, რათა დანაშაული ჩაიდინოს, ციხეში მოხვდეს და ამ გზით შეძლონ მისი გაჩუმება.
სააპელაციო სასამართლომ თემურ ბასილია გაამართლა (ვერსია)

ავტ. მაია მიშელაძე

ინტერვიუ თემურ ბასილიასთან. 

როგორც ცნობილია, თბილისის სააპელაციო სასამართლომ თემურ ბასილია უდანაშაულოდ ცნო. ედუარდ შევარდნაძის ყოფილ მრჩეველს ქრთამის აღების ბრალდებით 9 წლით თავისუფლების აღკვეთა ჰქონდა მისჯილი. 

ბასილია ამბობს, რომ საქართველოში ჩამოსვლას აპირებს, თუმცა, გასავლელია გარკვეული იურიდიული პროცედურები, რომელსაც 1-2 თვე დაჭირდება. რაც შეეხება სამომავლო გეგმებს, ის ამბობს, რომ საკუთარი პროფესიით საკმაოდ საინტერესო საქმიანობას ეწევა აშშ-ში, თუმცა, აქვე აღნიშნავს: "თუ საქართველოს ხელისუფლებას ჩემნაირი გამოცდილების, ცოდნისა და კავშირების მქონე ადამიანი სჭირდება და თუ ამგვარი შემოთავაზება იქნება, ხმამაღლა ვაცხადებ, რომ ყოველგვარი პრობლემის გარეშე, ნამდვილად, გულისყურით მოვეკიდები და განვიხილავ ამგვარ წინადადებას.“
ბასილია საუბრობს საქართველოს ეროვნული ბანკის მიერ განხორციელებულ სიახლეებზე, კერძოდ, იმ გადაწყვეტილებაზე, რომლის თანახმად, ფიზიკური პირი საკუთარი შემოსავლების დადასტურების გარეშე საბანკო სესხის აღებას ვერ შეძლებს. რესპონდენტი ამ რეგულაციის შემოღებას პოზიტიურ და წინგადადგმულ ნაბიჯად აფასებს. მისი განმარტებით, ეს იმდენად ელემენტარული საკითხია, რომ ეროვნული ბანკის რეგულაცია არც კი უნდა დასჭირვებოდა და თავად კომერციული ბანკები უნდა დაინტერესებულიყვნენ ამ სისტემის შემუშავებით.
საქართველო რუსეთის წინააღმდეგ! / 23 მაისს, სტრასბურგში, აგვისტოს ომის საქმეზე დასკვნითი სხდომა გაიმართება (ვერსია)

ავტ. თათია გოჩაძე

23 მაისს, სტრასბურგის ადამიანის უფლებათა სასამართლოში, 2008 წლის აგვისტოს ომთან დაკავშირებულ საქმეზე  საქართველო რუსეთის წინააღმდეგ“ დასკვნითი სხდომა გაიმართება.

„ვერსია“ საქართველოს იუსტიციის სამინისტროს დაუკავშირდა, რომელიც 23 მაისს სტრასბურგის სასამართლოში საქართველოს მხარეს წარმოადგენს. უწყებაში იმედს გამოთქვამენ, რომ  სასამართლო იმ მტკიცებულებებზე დაყრდნობით, რომელიც საქართველომ წარადგინა, დაადგენს რუსეთის მიერ ევროპული კონვენციის მთელი რიგი მუხლების დარღვევას.

სტრასბურგში, 23 მაისის დასკვნით სხდომას კონფლიქტოლოგი მამუკა არეშიძეც დაესწრება.  მისი ინფორმაციით, რუსები მაქსიმალურად ცდილობენ, თავისთვის არასახარბიელო შედეგს თავი აარიდონ, ამიტომ, ეჭვობს, რომ კონკრეტული ძალების ზემოქმედებით, ისეთი შედეგი არ დადგებქ, როგორიც საქმის ვითარებიდან გამომდინარეობს.

არეშიძე ამბობს, რომ  საქართველოს მხარეს რაც შეეძლო, ყველაფერი გააკეთა, ამიტომ, თუ რამე ფორსმაჟორული სიტუაცია არ შეიქმნა, ქართული მხარისთვის დადებითი შედეგი უნდა დადგეს. ექსპერტი მიიჩნევს, რომ დასავლეთი ამ გადაწყვეტილებას არა მხოლოდ იურიდიული, არამედ პოლიტიკური თვალსაზრისით უნდა მიუდგეს.
ძიუდოისტთა პროტესტი გრძელდება (ვერსია)

ავტ. ბათო ჯაფარიძე

სტატიის თანახმად, საქართველოს ძიუდოისტთა ნაკრების პროტესტი გრძელდება. ნაკრების წევრები ამბობენ, რომ სანამ პასუხებს არ მიიღებენ კითხვებზე და დავით ქევხიშვილი თანამდებობას არ დატოვებს, ვარჯიშის განახლებას არ აპირებენ.

ძიუდოისტთა ახალგაზრდული ნაკრების მწვრთნელმა, გიორგი გველესიანმა ქევხიშვილი გუნდის მიერ მოგებული თანხების და ჯილდოების მითვისებაში დაადანაშაულა და პირობა დადო, რომ ბოლომდე იბრძოლებს, რათა ქართული ძიუდო ქევხიშვილსა და მის კლანურ მმართველობას არ შეეწიროს.

სტატიის ავტორი წერს, რომ  სპორტსმენები გამქრალ თანხებზე საუბრობენ, შესაბამისი ორგანოები კი ამ ყველაფერს ოლიმპიური სიმშვიდით ხვდებიან, არც გამოძიების დაწყებას აპირებენ და არც ქევხიშვილის გაშვებას. 
გამოცემის  ინფორმაციით, ქევხიშვილი და მისი გუნდი, აჯანყებულ სპორტსმენებსაც და პარლამენტარებსაც ბიძინა ივანიშვილის სახელით ესაუბრება, ამის საფუძველი კი ნამდვილად აქვს, რადგან მოქმედი პრეზიდენტის გვერდით ივანიშვილის უახლოესი გარემოცვის წევრები დგანან. სტატიის ავტორი წერს, რომ ძიუდოისტები ბოლო დროს სიტუაციის რადიკალიზებას  ერიდებიან და ივანიშვილის ფაქტორს უფრთხიან, თუმცა, ფაქტია, რომ ასე გაგრძელება შეუძლებელია. ჟურნალისტი დასძენს, რომ წინ მსოფლიო ჩამპიონატია, ძიუდოს დარბაზები კი ცარიელია და ნაკრების წევრები პროტესტს აგრძელებენ.
რეზონანსი 
სოსო ცინცაძე: საქართველოს არა აქვს ფუფუნება, ნატოში გაწევრიანებას განუსაზღვრელად ელოდოს (რეზონანსი) 

ავტ.: ია აბულაშვილი

ინტერვიუ სოსო ცინცაძესთან 

სოსო ცინცაძე  საქართველოს პრემიერ-მინისტრ გიორგი კვირიკაშვილისა და აშშ-ს სახელმწიფო მდივნის მაიკ პომპეოს შეხვედრას აფასებს. – „თავისთავად, პრემიერ-მინისტრის ნებისმიერი ოფიციალური ვიზიტი და შეხვედრები ვაშინგტონში უკვე ქართული დიპლომატიის გარკვეული წარმატებაა. ვაშინგტონი ოფიციალურად კიდევ ერთხელ და სისტემატურად აცხადებს საკუთარ მხარდაჭერას ნატო-ში საქართველოს გაწევრიანებასთან დაკავშირებით და მხარს უჭერს საქართველოს ტერიტორიულ მთლიანობას.

ჩვენთვის ცნობილი არ არის საქართველოს პრემიერ-მინისტრ გიორგი კვირიკაშვილისა და აშშ-ის სახელმწიფო მდივან მაიკ პომპეოს შეხვედრის ყველა დეტალი, თუმცა მე ყურში მომხვდა ამერიკის ნომერ პირველი დიპლომატის განცხადება იმის თაობაზე, რომ ქართულ საშინაო პოლიტიკაში ყველა ხმა უნდა იყოს გაგონილი და მოსმენილი. ეს უკვე პირდაპირი მინიშნებაა იმაზე, რომ ვაშინგტონში სურთ, კიდევ უფრო მეტი დემოკრატია იხილონ მმართველი პარტიისა და ოპოზიციის ურთიერთობაში“, - აცხადებს ცინცაძე. 

სოსო ცინცაძე საქართველოს ნატოში გაწევრიანების საკითხზეც დაწვრილებით საუბრობს. მისი აზრით, დიპლომატიური განცხადებები მისასალმებელია, მაგრამ არასაკმარისი. – „ვაშინგტონის მხარდაჭერა ნატოში საქართველოს გაწევრიანებასთან დაკავშირებით სერიოზული განაცხადია, მაგრამ დღეს საქართველო ისეთ მდგომარეობაშია, რომ მას არ გააჩნია განუსაზღვრელი ვადით ლოდინის ფუფუნება," - დასძენს რესპონდენტი.

ნარკოლიბერალიზაციის მომხრეებმა და მოწინააღმდეგეებმა ბიძინა, როგორც ჩანს, დააბნიეს - ივანიშვილს გუშინდელ დებატებში საკუთარი პოზიცია არ გამოუხატავს (რეზონანსი) 
ავტ.: ეკატერინე ბასილაია

გამოცემა წერს, რომ რა სახით მოხდება ნარკოპოლიტიკის ლიბერალიზაცია, აქ მთავარი და გადამწყვეტი "ოცნების" დეპუტატებისთვის ბიძინა ივანიშვილის სიტყვა იქნება და ახლა ყველა ელოდება, რა სახის ნარკოლიბერალიზაციას უჭერს მხარს პარტიის მეორედ არჩეული თავმჯდომარე, რომელსაც მთელი უმრავლესობა გუშინ სწორედ ამ საკითხის განსახილველად შეხვდა.

გუშინდელი 3-საათიანი შეხვედრის შემდეგ ლიბერალიზაციის მომხრეები აცხადებდნენ, რომ "შეხედულებების დაახლოება მოხდა", მოწინააღმდეგეები კი ამბობდნენ, რომ ჯერ ვერაფერზე შეთანხმდნენ. კვირის ბოლოსათვის დაგეგმილია მეორე შეხვედრაც, სადაც საბოლოოდ უნდა შეჯერდეს პოზიციები და გადაწყდეს, კონკრეტულად რა სახით მოხდება კანონპროექტის განხილვა.

ჟურნალისტი ხაზს უსვამს, რომ "ოცნების" წევრების თქმით, ბიძინა ივანიშვილს ჯერ საკუთარი პოზიცია არ გამოუხატავს, მხოლოდ დეპუტატების მოსაზრებებს და არგუმენტებს ისმენდა.

სტატიაში მოყვანილია მამუკა მდინარაძისა და ირაკლი კობახიძის კომენტარები. მდინარაძე ამბობს, რომ პოზიციების დაახლოება მოხერხდა, კობახიძის თქმით კი, თუ პოზიციების შეჯერება ვერ მოხდება, არ არის გამორიცხული, კენჭისყრა ჩატარდეს თავისუფალ რეჟიმში, როცა უმრავლესობის უმრავლესობა იღებს გადაწყვეტილებას.

გამოცემა წერს, რომ ყველაზე კატეგორიულები ნარკოპოლიტიკის საკითხში "კონსერვატორები" არიან. გიგა ბუკია აცხადებს, რომ მათი მოსაზრება რადიკალური არ არის, მაგრამ "კანონპროექტს იმ ფორმით, როგორც იყო ინიცირებული, მხარს არ დაუჭერენ" და მნიშვნელოვანია, რომ ცვლილებების შემდეგ ნარკომომხმარებელთა რაოდენობა არ გაიზარდოს. 

შეხვედრაზე პოზიციების შეჯერებასა და დაახლოებაზე საუბრობს კანონპროექტის ერთ-ერთი ავტორი აკაკი ზოიძეც. მისი თქმით, ბიძინა ივანიშვილი ჰუმანური ნარკოპოლიტიკის მომხრეა. 

"ივანიშვილი ჰუმანური ნარკოპოლიტიკის მომხრეა, მაგრამ თვითონ დააფიქსირებს ამას. საბოლოოდ არ დაუფიქსირებია პოზიცია, თქვა, რომ გუნდის მსჯელობის მოსმენა სურდა," - ამბობს ზოიძე და დასძენს, რომ გადაწყვეტილების მიღებისას დიდი მნიშვნელობა ექნება თუ რა პოზიციას დაიკავებს ბიძინა ივანიშვილი. – „ანგარიშგასაწევი ნამდვილად იქნება. პარლამენტარი თავის გადაწყვეტილებაში თავისუფალია, მაგრამ საუბარია იმაზე, რომ როცა უმრავლესობის უმრავლესობა გადაწყვეტილებას მიიღებს, შემდეგ აქტიური წინააღმდეგობა არ უნდა გასწიო. ეს პარტიული თუ ეთიკის თემაა“.

ძაბირაძე: თუ "ოცნება" ნარკოპოლიტიკაზე ვერ შეჯერდა, გამოდის, ივანიშვილის დაბრუნებამ კატასტროფა განიცადა (რეზონანსი) 
ავტ.: ნინი ქეთელაური

ინტერვიუ ვახტანგ ძაბირაძესთან 

ვახტანგ ძაბირაძე ბოლო დროის აქტუალურ თემებზე საუბრობს და „ქართულ ოცნებაში“ გამართულ შეხვედრასაც განიხილავს. მისი თქმით, მნიშვნელოვანია, რომ სახელისუფლებო პარტია ერთობლივ ნარკოპოლიტიკაზე შეჯერდეს, რომელიც იქნება ლიბერალური, მაგრამ არარადიკალური, რათა ცვლილებებმა მძიმე შედეგები არ გამოიღოს. – „თუ შეხვედრის შემდეგ მაინც ნარკოპოლიტიკაზე ვერ შეჯერდებიან, მაშინ გამოდის, ივანიშვილის პოლიტიკაში დაბრუნება არშემდგარი პროცესია და კატასტროფა განიცადა. ალბათ რაღაც საერთო პოზიციაზე შეჯერდებიან, თუმცა ეს რამდენად დააკმაყოფილებს "თეთრი ხმაურის მოძრაობისა" და სხვა ორგანიზაციების მოთხოვნებს, სხვა საკითხია“, - აცხადებს ძაბირაძე და დასძენს, რომ ბიძინა ივანიშვილის პოზიციის დაფიქსირების შემდეგ დეპუტატების ნაწილი აზრს  შეიცვლის და კომპრომისზე წავა, თუმცა, იქნებიან გუნდის წევრები, რომლებიც კანონს მხარს არ დაუჭერენ. 

ვახტანგ ძაბირაძე აქვე ამბობს, რომ თუკი კანონი არ იქნება „თეთრი ხმაურის მოძრაობის“ წევრებისთვის მოსაწონი, შესაძლოა, აქციები გაიმართოს, თუმცა, პროტესტი მასშტაბური ვერ გახდება, რადგან ნარკოპოლიტიკის თაობაზე საზოგადოებაში დიდი აზრთა სხვადასხვაობაა. 

რესპონდენტი 2008 წლის აგვისტოს ომის თაობაზე სტრასბურგში გაგზავნილ სარჩელსაც განიხილავს. მისი თქმით, მტკიცებულებები არსებობს და ვერავინ გაექცევა ორი რეგიონის ოკუპირების ფაქტს, ამიტომაც, დიდი ალბათობით, პოლიტიკური განცხადებები გავლენას ვერ მოახდენს. 

ვახტანგ ძაბირაძე ძიუდოს ფედერაციაში არსებულ დაპირისპირებასაც ეხმაურება. ამბობს, რომ უკმაყოფილება სპორტსმენების ბოლო დროინდელ წარუმატებლობას უკავშირდება და ნაკლებად სავარაუდოა, ეს საკითხი პოლიტიკურ ჭრილში განიხილებოდეს. 

ზარალი დღითიდღე იზრდება, ათიათასობით ლარზეა საუბარი - "ბასიანის" დამფუძნებელი (რეზონანსი)
ავტ.: თამარ შუკვანი

კლუბ "ბასიანის" ერთ-ერთმა დამფუძნებელმა ზვიად გელბახიანმა "რეზონანსთან" საუბრისას განაცხადა, რომ გარკვეული პოლიტიკური გადაწყვეტილება იკვეთება "ბასიანის" საკითხში და ისიც აღნიშნა, რომ შინაგან საქმეთა სამინისტროსგან პასუხს ელოდება.

"ჩვენ გვჯერა, რომ დაგვიბრუნდება "ბასიანი" და ისიც, რაც ჩვენ გვეკუთვნის, ამაში დარწმუნებულები ვართ. ფინანსური ზარალი დღითიდღე იზრდება, ათიათასობით ლარზეა საუბარი. რატომ ჭიანურდება კლუბის გახსნა, არ ვიცი, ამაზე პასუხი შინაგან საქმეთა სამინისტროს ექნება”, - აღნიშნავს ზვიად გელბახიანი. 

სტატიაში ნათქვამია, რომ 27 მაისს „ბასიანის“ მხარდასაჭერად საპროტესტო აქცია გაიმართება. განცხადების თანახმად, თუკი კლუბი 1 ივნისამდე არ გაიხსნება, ფინანსური ზარალის გამო, შესაძლოა, დაწესებულება საერთოდ დაიხუროს. 

"დიდი ალბათობით ჩვენ ვიქნებით გამარჯვებული" - საქართველო-რუსეთის პაექრობა სტარსბურგში (რეზონანსი) 

ავტ.: ია აბულაშვილი

რა შედეგით შეიძლება დასრულდეს საქართველო-რუსეთის 2008 წლის კონფლიქტთან დაკავშირებული სასამართლო პროცესი და რა გადაწყვეტილებას მიიღებს სტარსბურგის ადამიანის უფლებათა სასამართლო, ქართველ პოლიტიკოსებსა და ექსპერტებს პროგონოზი უჭირთ, თუმცა იმედოვნებენ, რომ, დიდი ალბათობით, საქმე საქართველოს სასარგებლოდ გადაწყდება და სათათბირო რუსეთის წინააღმდეგ გამამტყუნებელ განაჩენს გამოიტანს.

ევროსასამართლოში რუსეთის წინააღმდეგ საქართველოს სარჩელთან დაკავშირებით პარლამენტის თავმჯდომარე ირაკლი კობახიძე აცხადებს, რომ ყველა შესაბამისი ზომა იქნება მიღებული, რათა საქართველოს სასარგებლოდ იქნეს გადაწყვეტილება გამოტანილი.

იუსტიციის მინისტრ თეა წულუკიანის განცხადებით, ევროსასამართლოს აქვს ყველა მტკიცებულება იმისთვის, რომ გამოიტანოს ობიექტური, სამართლიანი გადაწყვეტილება. მტკიცებულებებით ირკვევა, რომ ვლადიმერ პუტინი 2008 წლის აგვისტოს ომამდე გაცილებით ადრე ემზადებოდა საქართველოში ინტერვენციისთვის.

საპარლამენტო ოპოზიციის ერთ-ერთი ლიდერის - გიგა ბოკერიას განცხადებით, სტარსბურგის სასამართლოში საქმის სწორად წარმართვის შემთხვევაში მხოლოდ ერთი შედეგი შეიძლება დადგეს, ეს არის რუსეთის ფედერაციის მხრიდან კონვენციის დარღვევა.

პოლიტოლოგ სოსო ცისკარიშვილს იმედი აქვს, რომ ევროპული სასამართლო ობიექტურ განაჩენს გამოიტანს.

„დიდი ალბათობით, ჩვენ ვიქნებით გამარჯვებული, ის ველური მოქმედება რუსეთის მხრიდან უკვალოდ არ გამქრალა. სარჩელში ბევრი თემაა წამოწეული, რათა რუსეთის მხრიდან გამოთქმული აზრის წონა ნულთან იქნეს გათანაბრებული. მაგრამ მთავარია შედეგი, შედეგი კი, დიდი ალბათობით, იქნება ისეთი, როგორიც ახასიათებს რუსეთს - "ვისაც რა უნდა, ის ილაპარაკოს, ვისაც რა უნდა ის გააკეთოს, ჩემი საქმე მე ვიცი". კრემლის კურანტებსაც სულაც არ შერცხვებათ სიცრუის გამონათება, ეს მათთვის ახალი არ არის" - ამბობს სოსო ცისკარიშვილი.

ქამრების შემოჭერის შედეგი: სახელმწიფო სექტორში დამატებით 12 000 ადამიანი დასაქმდა (რეზონანსი) 

ავტ.: ნათია ლომიძე

გამოცემის ცნობით, სახელმწიფო სექტორში მომუშავეთა რაოდენობა, შემცირების ნაცვლად, იზრდება, რაც კერძო სექტორიდან მიღებული მატერიალური რესურსის ხარჯზე ხდება. ჟურნალისტის თქმით, თუ გავითვალისწინებთ იმ ფაქტს, რომ 2017 წელს სახელმწიფო სექტორში დასაქმებულთა რაოდენობა 12 000 კაცით გაიზარდა, ხოლო კერძო სექტორში მომუშავეთა რაოდენობა იკლებს, მდგომარეობა საგანგაშოა. შარშანდელი ქამრების შემოჭერა საჯარო უწყებებს არც კი უგრძვნიათ.

საჯარო სექტორში დასაქმებულთა რაოდენობის კიდევ უფრო გაზრდას არასახარბიელოს უწოდებს აკადემიკოსი ავთო სილაგაძე. როგორც მან "რეზონანსთან" საუბრისას აღნიშნა, როდესაც კერძო ბიზნესში მცირდება ეს მაჩვენებელი და სახელმწიფო ორგანიზაციებში იზრდება სახელფასო ფონდი, ეს მისაღები არ არის, მთავრობამ ამას განსაკუთრებით უნდა მიაქციოს ყურადღება.

ეკონომიკის სფეროს სპეციალისტი ირაკლი მაკალათია მიიჩნევს, რომ საჯარო სექტორი რეალურ ეკონომიკურ დოვლათს ვერ ქმნის და გადასახადის გადამხდელთა ფულს დიდძალი ოდენობით ხარჯავს. მისი აზრით,  პირველ რიგში, აუცილებელია, გაიზარდოს კერძო სექტორში მომუშავეთა რაოდენობა. – „ამ ხალხს, ფაქტობრივად, არაფრის შექმნა არ შეუძლია, მთავარი მათთვის საჯარო სექტორში დასაქმებაა. ისინი მხოლოდ მომხმარებლები არიან და კისერზე აზიან გადასახადის გადამხდელებს“, - დასძენს მაკალათია. 
ლომბარდები განახევრდება, ონლაინსესხები 10-12 დარჩება, მიკროსაფინანსოები - 30-მდე (რეზონანსი) 

ავტ.: მარი ჩიტაია

სტატიის თანახმად, ეროვნული ბანკისა და მთავრობის ახალი რეგულაცია სხვადასხვა საფინანსო ორგანიზაციას სერიოზულ პრობლემას შეუქმნის. მოსალოდნელია, რომ ასობით ლომბარდი დაიხურება. რაც შეეხება ონლაინსესხებს, ბაზარზე მხოლოდ მსხვილი კომპანიები დარჩება, რომელთა რაოდენობა 10-12 იქნება. მიკროსაფინანსო ორგანიზაციების რაოდენობა დაახლოებით 25-30-მდე შემცირდება.

ჟურნალისტი წერს, რომ ეს ვარაუდი თანდათან მართლდება, რადგან ბაზარზე ამ ორგანიზაციების დახურვის პროცესი უკვე დაწყებულია.

ფინანსისტი ირაკლი ბერძენაძე ამბობს, რომ მიკროსაფინანსო ორგანიზაციებისა და ლომბარდების შემცირების ტენდენცია შემოდგომიდან უფრო თვალშისაცემი გახდება. მანამდე კი მოსალოდნელია კლენტების მხრიდან გადახდის შემცირება, რაც საფინანსო სექტორს მნიშვნელოვნად დააზარალებს.

„რეგულაციის გამო საფინანსო სექტორი დადგა არსებობა-არარსებობის რისკის წინაშე. შესაბამისად, თუ ჩვენ ვსაუბრობთ განვითარებაზე, მაშინ ეროვნული ბანკი არ უნდა იჯდეს ჩუმად, არამედ უნდა აყალიბებდეს იმ დადებით და უარყოფით საკითხებს, რაც შეიძლება ამ პროცესს უკავშირდებოდეს. ბანკებს არაფერი დააკლდათ, საბოლოოდ მიკროსაფინანსო ორგანიზაციები დაზარალდნენ. განსაკუთრებით რეგიონებში იქნება ეს პრობლემა, თბილისში ხალხს მეტ-ნაკლებად აქვს შემოსავალი და სესხის მიღებას ასე თუ ისე შეძლებენ", - აღნიშნავს ბერძენაძე.

მისი თქმით, კიდევ უფრო რთული ვითარებაა მოსალოდნელი, თუკი მიკროსაფინანსო ორგანიზაციებში ეფექტურ საპროცენტო განაკვეთებს 50%-მდე შეამცირებენ, რაც ცოტა ხნის წინ დაანონსდა.

ფინანსისტების ნაწილი განსხვავებულად ფიქრობს. რამდენადაც ზემაღალი საპროცენტო განაკვეთების გამო ხალხი გაკოტრდა, საჭიროა რეგულაცია, სანამ უარეს ვითარებას არ მივიღებთ. ანალიტიკოს მერაბ ჯანიაშვილის შეფასებით, თამაშის ის წესები, რითაც საფინანსო ორგანიზაციები მოქმედებენ, არასწორია და შეცვლა გარდაუვალია.

გრძელი მარშრუტები უქმდება, მგზავრობის დრო და ფასი გაიზრდება - არის დადებითი ცვლილებაც. საათნახევრიანი სატრანსპორტო შეღავათი, შესაძლოა, ყვითელ "მარშრუტკებზეც" გავრცელდეს (რეზონანსი) 
ავტ.: ნათია ლომიძე

გამოცემის ცნობით, თბილისში მორიგი დიდი სატრანსპორტო ცვლილება იგეგმება. ავტობუსებისა და მიკროავტობუსების ხაზების რესტრუქტურიზაციის პროექტზე უკვე დაიწყეს საუბარი. სავარაუდოდ, არსებული გრძელი სამარშრუტო ხაზები უნდა გაუქმდეს, დადგინდეს მგზავრთა გადაჯდომის ადგილები. ამ სფეროს წარმომადგენლები კი მიიჩნევენ, რომ იდეა გამართლებული არ არის და ამ შემთხვევაში მგზავრობის როგორც დრო, ასევე ღირებულებაც გაორმაგდება, რასაც მგზავრები ნამდვილად ვერ გაუძლებენ.

სტატიაში ყურადღება დადებით ცვლილებაზეცაა გამახვილებული.  მეტროსა და ავტობუსებში მოქმედი სატრანსპორტო შეღავათი, საათნახევრიანი შუალედი, როდესაც მგზავრები უფასოდ გადაადგილებას ახერხებენ, შესაძლოა, მიკროავტობუსებზეც გავრცელდეს. 

არსებული ცვლილების შესახებ ბოლომდე ინფორმირებულები არ არიან კომპანია "თბილისის მიკროავტობუსში". მათი წარმომადგენელი ნათია მიქაუტაძე "რეზონანსთან" საუბრისას ამბობს, რომ ინფორმაციას მხოლოდ იდეის დონეზე იცნობენ, კომენტარიც უჭირთ და მერიის გადაწყვეტილებას ელოდებიან.
"ემიგრანტები ძალიან ეცოდებათ, რაც ჩემთვის ცოტა შეურაცხმყოფელია" (რეზონანსი) 
ავტ.: თეო გუდავაძე

„რეზონანსი“ მკითხველს იტალიიდან სპეციალურ რეპორტაჟს სთავაზობს, სადაც ქართველი ემიგრანტების შესახებაა მოთხრობილი. გამოცემის ჟურნალისტმა საკუთარი თვალით იხილა, რა მდგომარეობაში არიან იტალიაში ქართველი ემიგრანტები; როგორ მუშაობენ, რა სირთულეები აქვთ და როგორ ართმევენ თავს იქაურ გარემოს. გამოკითხვის შედეგი მოულოდნელი აღმოჩნდა, რადგან რესპონდენტები ამბობენ, რომ ანაზღაურებითა და პირობებით კმაყოფილნი არიან და ამ თანხით თავის მოვლასაც და კარგად ცხოვრებასაც ახერხებენ. 

მოკლული გოგონას მამა ბრალდებულის სამუდამო პატიმრობას ითხოვს (რეზონანსი) 

ავტ.: ნინი ქეთელაური

20 წლის ანა ნაცვლიშვილის მკვლელობაში ბრალდებული ლადო გრიგალაშვილი სასამართლომ საპატიმროში დატოვა. გოგონას მამა მისთვის სამუდამო პატიმრობის მისჯას ითხოვს, დაცვის მხარე კი - ბრალდებულის 2-ათასლარიანი გირაოს საფუძველზე გათავისუფლებას, რაც მოსამართლემ არ დააკმაყოფილა.

ახალი თაობა

თამარ კორძაია: „ნარკომომხმარებლებს სახელმწიფომ უნდა უმკურნალოს“ (ახალი თაობა)

ავტ. ნათია ხურცილავა

ინტერვიუ თამარ კორძაიასთან.

„რესპუბლიკური პარტიის“ ერთ-ერთი ლიდერი თამარ კორძაია გამოცემასთან ინტერვიუში საქართველოში არსებულ ნარკოპოლიტიკას აფასებს. მისი მოსაზრებით, ნარკომომხმარებლებთან მიმართებით სისხლის სამართლის პასუხისმგებლობა არ უნდა არსებობდეს, სახლემწიფომ კი ნარკოტიკების ქვეყანაში შემოდინების გზები უნდა აკონტროლოს. მისივე თქმით, სამწუხაროა, რომ ყველა საკითხზე გადაწყვეტილებას იღებს ბიძინა ივანიშვილი, ნაცვლად გონივრული მსჯელობისა და საზოგადოების პოზიციის გათვალისწინებისა. 
რაც შეეხება შს მინისტრს და ბოლო დროს გაჟღერებულ შეფასებებს, რომ იგი ახალ პოლიტიკას ამკვიდრებს ქართულ რეალობაში, კორძაია ამბობს, რომ გახარია უფრო ორმაგი სტანდარტებით მოქმედებს, ამას კი იმ ფაქტით ადასტურებს, რომ ბოდიშს უხდის თავისუფლებისთვის მებრძოლ ახალგაზრდებს და იმავდროულად, მადლობას უხდის სამართალდამცველებს ჩატარებული სპეცოპერაციისთვის. 
კორძაია კომენტარს აკეთებს გახარიას საპარლამენტო გამოსვლაზეც და ამბობს რომ ეს იყო ვალდებულება, რომელიც მინისტრმა საკუთარი პოზიციების განსამტკიცებლად გამოიყენა და მიზანსაც მიაღწია. 
ლაშა ჩხარტიშვილი: „საქართველოში ივანიშვილის რეჟიმი მალე დასრულდება“ (ახალი თაობა)

ავტ. ნონა ცაბაძე

ინტერვიუ ლაშა ჩხარტიშვილთან.

უფლებადამცველი ლაშა ჩხარტიშვილი ბიძინა ივანიშვილის პოლიტიკაში დაბრუნებას მორიგ საცირკო შოუს უწოდებს. მისი განმარტებით, ბიზნესმენი ამ კომბინაციას მისი წასვლის დღიდან ამზადებდა და ახლა ამ გადაწყვეტილებით საზოგადოების მცირე ნაწილის დაიმედება შეძლო. 
შოუს და მოვლენების პროვოცირებას უწოდებს ჩხარტიშვილი გიორგი გახარიას ბოლო გადაწყვეტილებებსა და ნაბიჯებსაც. 
რესპონდენტი მიიჩნევს, რომ ქვეყანაში ნარკობიზნესს ხელისუფლება მფარველობს და 12 მაისს თბილისის ღამის კლუბებში სპეცოპერაციები იმის სადემონსტრაციოდ ჩატარდა, რომ ხელისუფლებას ნარკობიზნესთან მებრძოლის იმიჯი შეექმნა. 
ჩხარტიშვილის შეფასებით, დღეს ქვეყანაში არის აშკარად გამოხატული ერთპიროვნული მმართველობა, რომლის სათავეშიც დგას ბიძინა ივანიშვილი და არავითარი მნიშვნელობა არ აქვს, ვინ იქნება პრემიერ-მინისტრი ან როგორ იქნება მთავრობა დაკომპლექტებული. 
უფლებადამცველი ხაზს უსვამს ხალხის სოციალური მდგომარეობის უკიდურესობას და იმედს გამოთქვამს, რომ ისინი ხელისუფლებას არ მისცემენ საშუალებას, ასე გაგრძელდეს ვითარება. ჩხარტიშვილი ფიქრობს, რომ საზოგადოება მალე დაუსვამს წერტილს ივანიშვილის ძალადობრივ მმართველობას. 

„პარლამენტში ნარკოპოლიტიკაზე იმიტომ ვერ თანმხდებიან, რომ იქ დიდი ფული ტრიალებს“ (ახალი თაობა)

ავტ. გულიკო ბალაძე

უზენაესი საბჭოს ყოფილი წევრი თენგიზ დიხამინჯია ამბობს, რომ დღეს ქვეყნისთვის გლობალური საკითხი საქართველოში ნარკოტიკების მასობრივი მოხმარებაა. ის ეჭვობს, რომ ნარკორეალიზატორებს უმაღლეს ჩინოსნებში ჰყავთ მხარდამჭერები. მისივე თქმით, დღეს ამ მიმართულებით საგანგაშო ვითარებაა და ამაში დამნაშავე ხელისუფლებაა, რადგან სწორედ მის მიერ დაკომპლექტებულმა საკონსტიტუციო სასამართლომ მარიხუანას გარკვეული დოზით მოხმარება სასამართლოს განსჯადობისგან გაათავისუფლა.  
დიხმინჯია დასძენს, რომ ნარკოდილერების მფარველები პარლამენტში სხედან და ამ საკითხის გარშემო გადაწყვეტილების მიღება იმიტომ ვერ ხერხდება, რომ საქმეში დიდი ოდენობით ფული ტრიალებს. 
ანზორ აბრალავა: „ცდილობენ ნარკოტიკებთან ბრძოლა საგარეო პოლიტიკას დაუკავშირონ“ (ახალი თაობა)

ავტ. მარიამ მჭედლიშვილი

ინტერვიუ ანზორ აბრალავასთან. 

ყოფილი დეპუტატი ანზორ აბრალავა საქართველოში ბოლო დროს განვითარებულ მოვლენებს აფასებს. მისი განმარტებით, 12-13 მაისს თბილისში გამართულ საპროტესტო აქციებზე აშკარა იყო „ნაციონალური მოძრაობის“, „გირჩისა“ და სხვა პოლიტიკური ძალების დაინტერესება და მათი ერთადერთი მიზანი დესტაბილიზაცია იყო. ის სრულ უმეცრებას უწოდებს ნარკობიზნესის საგარეო პოლიტიკასთან დაკავშირებას და ნარკომანიასთან ბრძოლისა და პრორუსულობის გაიგივებას. 
აბრალავა ამბობს, რომ სინამდვილეში, რუსეთთან „ნაციონალური მოძრაობაა“ გარიგებული და მათ მხოლოდ რევანშისა და პროვოკაციების სურვილი ამოძრავებთ. 

